


TEXT A: Fakaʻekeʻeke (Interview)

Ko e fakaʻekeʻeke eni ‘o Pita Lātū, ko e tangata savea.
This is an interview with Peter Lātū, a surveyor.

Glossed vocabulary

poleʻi challenged
fakatoka to lay
makatuʻunga foundation

Fāmili: Tuʻu lotoloto he lavameʻa ʻa e Tamai´
ʻE lava ke ke fakamatala ki he founga 
naʻa´ ke hoko ai ko e tangata savea´?
Ko ʻeku tangataʻeiki´ ko e toko taha savea, 
ka naʻa´ ku tomuʻa ako au ʻo maʻu hoku 
mataʻitohi he fika´ he ko hoku manako´ ia. 
Naʻe faingataʻa kiate au ke u fakangatangata 
au ki he faiako pē ʻi loki ako´, he naʻa´ ku 
fakaʻamu ke u ngāueʻaki ʻeku ʻilo fakafika´ ki 
he ngaahi ngāue ʻi tuʻa´ pea ko e ʻuhinga ia 
ne u afe ai ki he savea´. Hili ʻeku maʻu hoku 
Tipiloma he Savea´ mei he Unitec, ʻOkalani, 
naʻe poleʻi au ʻe heʻeku ongo matuʻa´ ke hoko 
atu ʻeku ako´, he ko e taha ia ʻe ʻuhinga naʻa´ 
na hiki fonua mai ai ki Nuʻu Sila´ ni heʻeku 
kei taʻu 10 ko e faingamālie ako´ mo e ngāue´. 
Ko e taimi ia ne u fakapapauʻi ai te u hiki 
mai ki Dunedin ʻo ako ʻi he Polokalama 
mataʻitohi he Savea´ ʻa e ʻUnivesiti´.
ʻE lava ke ke talanoa ki he hala fononga fakaako naʻa´ ke fononga mai ai he taimi naʻa´ ke 
hiki ai ki Dunedin?
Naʻe ʻikai ko ha ngaahi taʻu faingofua, he naʻa mau fetaulaki mo e ngaahi faingataʻa ʻo e nofo 
fāmili´ pea mo e fie maʻu vivili fakapaʻanga. Naʻa´ ku feinga ʻo maʻu e ngāue ko e tiuta pē he 
ʻapi ako´, pea´ u toe ngāue fakataimi foki ki ha kautaha Savea. Naʻe toe tokoni fakapaʻanga mai 
ʻeku ongo matuʻa´ mo hoku fanga tokoua´. Naʻe faingataʻa ʻaupito ʻa e ta´u ʻe 2 fakaʻosi e ako´, 
tautautefito ki he taimi ne toe hū ai mo Sālome ia ʻo ako pea toe ngāue fakataimi foki. Naʻe pau 
leva ke liliu holo ʻema taimi ngāue´ ke fakapapauʻi ʻoku lava e ako´ pea toe ʻi ai ha taha ʻi ʻapi he 
fānau´ he taimi kotoa pea mo ʻave kinautolu ki he sipoti naʻa´ na kau ki ai.
ʻI he fakatokanga Levolo 4 he taʻu kuo ʻosi´, ne pau ke mau vahevahe e ngaahi fatongia´ he 
naʻe ʻikai ke lava ke mau ako he taimi tatau mo e fānau´ ʻi ʻapi he naʻe ʻikai ke feʻunga e ngaahi 
komipiuta´ kia kimautolu kotoa. Naʻe tolu pē ʻa e komipiuta´ pea naʻe pau ke mau ako taimi 
kehekehe koeʻuhi´ kae lava ke mau ngāueʻaki kotoa e komipiuta´.

Ko e hā leva ha faleʻi mo ha fakalotolahi te ke lava ʻo tuku mai fakatefito ʻi he anga hoʻo 
fononga fakaako´?
Naʻa´ ku feinga ke u ngāueʻaki ʻa e faingamālie kotoa pē ke fakakau hoku hoa´ mo hoku foha ʻe 
tolu ʻi heʻeku ako´ pea mo ʻeku ngaahi fekumi naʻe fakahoko´. Naʻe ola lelei he naʻe tupu ai ʻa e 
manako ʻa hoku foha lahi´ he ngāue savea´. Naʻa´ ku monūʻia lahi foki ko e poupou lahi ʻa hoku 
hoa´ mo hoku fāmili´ ki he ngāue fakaako naʻa´ ku fai´.
Naʻa mau toe ako foki ke mau lava ʻo moʻui pē ʻiate kimautolu kae ʻoua ʻe moʻui fakafalala ki 
ha taha. Ko e ako naʻa mau fai´, ko e fakatoka ia e makatuʻunga ki he ako lelei´ mo e ngaahi 
faingamālie ki he kahaʻu ʻo e fānau´. ʻO tatau tofu pē mo e hiki fonua mai ʻeku ongo matuʻa´ ki 
Nuʻu Sila´ ni ko e feinga ki homau kahaʻu´.

TEXT B: Konga tohi (Article)

Glossed vocabulary

fehokotaki connected
fakaʻānaua to yearn
mavahe isolated

ʻOku kamata ʻa e lea faka-Tonga´ mei ʻapi
Ko e ngaahi feinga ke tauhi ʻa hono ngāueʻaki e lea faka-Tonga´ ʻe he fānau Tonga ʻi Nuʻu Sila´ ni, 
ʻoku fononga fakataha ia mo hono fakafaingofuaʻi ʻa hono ngāueʻaki e lea´ ʻi he komiuniti´.  
ʻE lava ʻeni kapau ʻe loto lelei ʻa e mātuʻa´ mo e kakai lalahi´ ke nau lea faka-Tonga ʻi honau 
ngaahi ʻapi´. Ka ko hono faingataʻa´, he ʻoku ʻikai ke ngāueʻaki maʻu pē ʻa e lea faka-Tonga´ ia ʻi 
ʻapi neongo ʻa e poto ʻa e mātuʻa´ ʻi he lea faka-Tonga´. Ko e mātuʻa´ ia mo e kakai lalahi´ ʻoku nau 
lea faka-Tonga pē kinautolu ʻi he ʻenau fe-pōtalanoaʻaki pē, pea mo ngāueʻaki he talanoa ki he 
fānau´ he taimi ʻoku nau kei iiki ai´.
Ka ʻi he kamata ke hū ʻa e fānau´ ki he lautohi´, kuo mālohi ange ʻa ʻenau lea fakapālangi ʻi he 
ako´. ʻOsi ha ngaahi taimi mei ai, kuo foki mai e fānau iiki ia mei he ako´ ʻo lea fakapālangi ki 
he ʻenau mātuʻa´. ʻA ia ʻoku fakaʻohovale ia ki he mātuʻa´ ʻa e vave pehē ʻa e poto ʻa e fānau´ he 
lea fakapālangi ʻo fakatatau ki he taimi naʻa nau ako lea fakapālangi ai ʻi Tonga´. Pea ko e ʻosi 
pē ha ngaahi uike mei ai, kuo ʻikai ke toe lea faka-Tonga e mātuʻa´ ia ki he fānau´, ka nau lea 
fakapālangi kinautolu. Kuo nau pehē, kapau te nau lea fakapālangi ki he fānau´, pea ʻe toe vave 
ange mo ʻenau poto he lea fakapālangi´. Ko ia, ʻi he hili ha ngaahi uike, ʻosi atu mo e ngaahi 
māhina, ʻosi pea mo e ngaahi taʻu, pea kuo ʻikai ke toe poto ʻa e fānau Tonga ia ʻi Aotearoa ʻi he 
lea faka-Tonga´.
ʻOku mahino ʻaupito ʻa e fie maʻu ʻe he ngaahi mātuʻa´ ke poto ʻa ʻenau fānau´ he vave taha´ 
he lea fakapālangi. Pea ʻi he taimi niʻihi ʻoku pehē ʻe he mātuʻa´ ia ʻoku ʻikai ke mahuʻinga mo 
ʻaonga ʻa e lea faka-Tonga´ ia ki he fānau´. Ko e ʻuhinga ʻo e fakakaukau´, ko hono ngāueʻaki ʻo 
e lea fakapālangi´ ʻe tokoni ia ki he fāmili´ ke nau fehokotaki lelei mo e sosaieti ʻoku nau lea 

fakapālangi´. ʻIkai ke ngata ai´, ko e lea fakapālangi ʻoku ngāueʻaki ia ʻe he ngaahi tekinolosia he 
ngaahi ʻaho´ ni, ngaahi ngāueʻanga´, pea ko e kī ki he ako lelei ʻa e fānau´.
Kae kehe, ʻoku ou fakaʻamuange ʻe au ʻoku ʻi ai ha founga faingofua ke fakamatalaʻi ʻaki ko e lea 
faka-Tonga´ ʻoku mahuʻinga mo ʻaonga ʻaupito. He ko e lea´ ʻoku´ ne fakahoko ʻa e fakakaukau 
mo e ongo´, ʻilo mo e mahino´, ngaahi tefitoʻi tui mo ʻete ʻilo pe ko hai kita´, ʻa ʻete ngaahi misi 
mo e ngaahi fakaʻamu´ pea mo e ʻuhinga kiate kitautolu ʻa ʻetau hoko ko e tangata pe fefine 
Tonga´.
Ko e fānau ʻi he lolotonga´ ni, te nau hoko ko e ngaahi mātuʻa (tamai mo e faʻē) ʻi he kahaʻu´ pea 
ʻe anga fēfē ʻa ʻete akoʻi kinautolu ke poto he lea faka-Tonga. ʻE ʻi ai e ʻaho, ʻe fakaʻānaua e fānau 
ke nau lava mai ʻo lea ʻi heʻenau lea´. Ko e ola ʻo e ngaahi fekumi´ ʻoku nau pehē ko e tokolahi ʻo 
e fānau pehē, ka kuo nau lalahi he ngaahi ʻaho´ ni, ʻoku nau ongoʻi mavahe mei he kau Tonga´. 
Ka ʻoku nau fakaʻamu ke tali kakato kinautolu ko e kau Tonga ʻo ʻikai ko e kau Tonga pelesitiki, 
ʻoku lea fakapālangi pē. Ka neongo ia, ʻoku tau fakatuʻamelie he ʻoku moʻoni ʻa e lea ʻoku pehē, 
“lolotonga ʻoku tau kei moʻui´, ʻoku ʻi ai ʻa e ʻamanaki”.

TEXT C: Ko e piokalafi (A biography)

Glossed vocabulary

taʻane married
hala / pekia died
kāfakafa huge

Ko e talanoa ʻo Kuini Sālote´
Ko Kuini Sālote´ ko e taha ia e taki naʻe ʻofaʻi 
taha he Pasifiki´. Ko e taha ʻiloa he faʻu maau´, 
hiva´ mo e faiva´ kuo maʻu ʻe Tonga.
ʻI hono taʻu 17, naʻe taʻane ai ʻa Sālote mo 
Tungī. Naʻe pekia ʻe ne faʻee´ (Kuini Lavinia) 
he 1902 lolotonga ia ʻoku kei taʻu ua pē ʻa 
Sālote, pea hala ʻene Tamai (Siaosi Tupou II) 
ʻi ʻEpeleli 1918. Naʻe hilifaki Kalauni ʻa 
Sālote ko e Kuini´ o Tonga ʻi he taʻu tatau, ʻa 
ia ko hono taʻu 18 ia. Ko e ʻuluaki faingataʻa 
ne fehangahangai mo ia ʻi heʻene hoko ko e 
Kuini´ ko e tō ʻa e mahaki fakaʻauha ko e Flu 
ʻi Tonga. Ne mate ai e peseti ʻe 10% e kakai ʻo 
Tonga´, pea kau ai mo e fāmili ʻo Sālote´. Ko 
e taimi faingataʻa lahi kia Sālote pea naʻe ʻikai 
ha ofo heʻene falala mo toe vāofi ange mo e 
ʻEiki´.
ʻI he lolotonga ʻe ne pule´, ne pekia hono foha´ 
mei heʻene puke he mofi hui´ ʻi he 1936, pea 
pekia fakafokifā mo hono husepāniti´, Tungī, 
ko e mahaki mafu. Ko e taimi faingataʻa lahi 
kia Sālote, he naʻa´ ne pehē “Ko au pe ʻa e 
tokotaha ʻoku fehangahangai mo e ngaahi 
peau kāfakafa koʻeni´ pea hangehangē te u 
melemo ai´ ”. Ka naʻe ʻikai ke melemo ai, he 
naʻe toe ofi ange ʻa Sālote ki hono ʻOtua´ pea 
naʻe feinga mālohi ke ne ikunaʻi ʻa e ngaahi 
faingataʻa ʻi heʻene moʻui´ koeʻuhi kae lava ke 
tokoni ki hono kakai´. Naʻa´ ne pehē, “ ʻoku toki ʻosi pē ngāue ʻi faʻitoka”.
Naʻe tokolahi e houʻeiki naʻa nau veiveiua pē ʻe lava ʻe he taʻahine´ ni ʻo tataki e fonua´. Naʻa nau 
hohaʻa naʻa haʻu ha fonua mālohi mei muli ʻo maʻu ʻa Tonga pea faʻao e puleʻanga meia Sālote 
ʻo fokotuʻu ha faʻahinga puleʻanga foʻou. Ka naʻe ʻiloʻi pe ʻe Sālote ʻa hono ngaahi vaivaiʻanga´, 
pea naʻa´ ne fanongo mo muimui ki hono kau faleʻi´ pea naʻa´ ne ngāue mālohi ke fakahoko ha 
ngaahi liliu ʻe kau lelei ki Tonga. ʻI he 1926, naʻa´ ne fokotuʻu ai ʻa e Kolisi Kuini Sālote´ maʻae 
fānau fefine´ koeʻuhi´ ke nau lava ʻo ako pea ke nau kau he fakakaukauʻi e kahaʻu ʻo Tonga´. Naʻa´ 
ne tokoni ki hono fokotuʻu e akoʻanga fakafaitoʻo maʻae Pasifiki´ ʻi Fisi, pea´ ne kamata foki mo e 
Kolisi Ako Fakafaiako´ ʻi Tonga.

Naʻa´ ne fokotuʻu e Kōmiti Tala-fakafonua ʻa Tonga ke nau tauhi mo fekumi ki he ngaahi 
ʻulungaanga fakafonua´. Naʻa´ ne fokotuʻu mo e ngaahi sikolasipi ki he fānau Tonga´ ke nau ako 
ai ʻi muli. Naʻe lahi mo e ngaahi Potungāue ʻa e Puleʻanga naʻa´ ne fokotuʻu he lolotonga ʻa ʻene 
pule´. ʻI he kamata´, naʻa´ ne ngāueʻaki e kakai muli´ ke fakalele e ngaahi Potungāue foʻou naʻa´ 
ne fokotuʻu´, ka naʻa´ ne kamata leva ke ne fetongi e kau pālangi´ ʻaki e kau ako Tonga kuo foki 
mei muli´.
Mahalo pē ko e meʻa ia ʻoku maʻu ai ʻe Kuini Sālote ʻa e loto mahino mo ʻofa kia kinautolu 
ʻoku faingataʻaʻia. Naʻa´ ne foaki meʻaʻofa maʻae kau uitou´, kau mahaki mo e kau vaivai´. Naʻa´ 
ne ʻaʻahi ki he ngaahi fāmili ʻo e kakai ʻoku nau ʻi pilisone´, pea tokoni ki he ngāue ʻa e kau 
tāupoʻou´. “Ko e ʻelito ʻo e fie tokoni´ ko e ʻOFA ʻoku ʻi hoto loto´. Ko ʻete maʻu e ʻofa´, pea lava 
leva ke te tokoni mo ʻaonga ki he kakai´. Naʻe fuʻu tokanga lahi ʻa Sālote ki hono kakai´ pea naʻe 
ongoʻi pehē pē mo e kakai´ kia Kuini Sālote. Taimi e niʻihi, ʻoku faʻa fakapuli pea ʻalu he taimi 
poʻuli´ ki he feituʻu ʻoku ʻi ai e kakai´, koeʻuhi´ ke fanongo pe ko e hā ʻenau talanoa fekauʻaki mo 
e moʻui´ ʻi Tonga. Ne hala ʻa Kuini Sālote ʻi he 1965, ka ʻoku taku ʻo pehē, ʻoku ʻikai ha toe taki ʻe 
ʻofaʻi lahi ʻe he kakai´ ka ko Kuini Sālote.

